
Estudante Nino Konis Santana Ermera Simu Treinamentu ba dala uluk hosi JSMP kona-

ba Direitu Labarik no Assesu ba Justisa Formal  
  
Iha 03 Outubru 2017, JSMP hala’o treinamentu ba estudante sira iha Eskola Ensino Sekundariu 
Jeral Nino Konis Santana, Gleno, Distritu Ermera kona-ba direitu labarik no asesu ba justisa 
formal. 
 
Treinamentu ne’e partisipa hosi estudante ensinu sekundariu klase I no II hamutuk nain 30 
kompostu hosi feto nain 15 no mane nain 15.  
 
“Treinamentu ne’e ho objetivu atu hasa’e koñesimentu estudante sira nian kona-ba direitu 
labarik, tipu krime hasoru menór sira no oinsá labarik sira bele asesu ba iha justisa formal. 
“Treinamentu ne’e importante ba estudante sira, atu bele sai referensia ba sira hodi hasa’e sira 
nia koñesimentu adisionál hodi prevene sira nia an hosi krime,” dehan Luis de Oliveira Sampaio, 
Diretór Ezekutivu JSMP.  
 
Durante treinamentu, estudante sira preokupa kona-ba asaun ne’ebé utiliza hodi proteze menór 
sira hosi krime. Tanbá tuir estudante sira katak hosi treinamentu ne’e sira foin hatene katak afinal  
lei proteze menór sira hosi kualker violénsia tantu hosi inan aman no edukador sira.  Nune’e mós 
kona-ba definisaun menór tuir lei aplikavel sira no oinsá atu asesu ba justisa formal.  
 
Tuir estudante sira katak, treinamentu ne’e ajuda teb-tebes sira tanba bele introdús provizaun sira 
ne’ebé garante no proteze labarik-sira ninia direitu iha familia, sosiedade iha ambiente ensinu 
eskolár sira no obrigasaun sira familia no estadu nian. 
 
Sr. Antonio Alves da Costa, Diretór ba Ensino Sekundáriu Jeral Nino Konis Santana, Gleno, 
agradese tebes ba JSMP no konsidera treinamentu ne’e importante duni tanba iha sira nia eskola, 
estudante sira ladún iha konesimentu di’ak kona-ba saida mak sira nia direitu loloos tuir lei 
aplikavel. Normalmente iha pratika ema adultu inklui profesor sira trata labarik sira kuaze 
hanesan ho ema adultu sein konsidera labarik sira nia natureza no nesesidade infantil labarik sira 
nian.  Nia subliña liután katak, iha eskola sira iha duni materia kona-ba direitus umanus maibé 
ida ne’e ladún introdús ho profunda (klean), nune’e informasaun adisionál sira hanesan ne’e 
importante no util duni atu ajuda estudante sira kumpriende sira nia direitu ne’ebé lei proteze 
ona.  
 
Treinamentu ne’e realiza tanba apoiu finanseiru hosi embaixada Canada,  iha Jakarta-Indonézia.  

